
Кіріспе

Қазіргі кезеңде əлемде дінмен байланысты жағдай ушығып 
тұрғаны белгілі. Бұл, əсіресе, Таяу Шығыстағы мұсылман 
мемлекеттерінің жағдайы мен ислам атын жамылған ұйым-
дардың террорлық əрекеттерімен тығыз байланысты. Қо ғам-
дағы əлеуметтік теңсіздік, мəдени оқшаулану, діни сауатсыздық 
жəне т.б. көптеген мəселелер ұлтаралық жəне конфессияаралық 
қақтығыстардың туындауына себеп болып отыр. Қоғамдағы 
мұндай жағдай түрлі топтар арасында экстремистік көңіл-
күйлердің пайда болуы мен радикалдануына ықпал етуде. 
Биыл əлемнің түрлі елдерінде Францияда, Германияда, Египет-
те, Түркияда жəне еліміздің Ақтөбе мен Алматы қалаларында 
болған террорлық əрекеттер де жоғарыда аталған мəселелер 
салдарынан болып отырғаны белгілі. 

Бүгінгі таңда, əлем елдерінде бір жағынан исламды 
қабылдау «сəнге» айналса, екінші жағынан исламофобиялық 
көріністер белең алуда. Қоғам исламға қатысты екі өзара 
бітіспес жаққа бөлінді. Адамдардың бір бөлігі үшін ислам – 
үрей мен қорқыныш ошағы болса, екінші бөлігі исламның өзге 
сенімдерден артықшылығын дəлелдеуге жəне оны əлем алдын-
да ақтап алуға тырысуда. Осы аталған екі жақты өзара бітістіру 
əлем ғалымдары мен дінбасылары, əсіресе дінтанушылардың 
міндеті деген ойдамыз. Сол себепті исламды, оның ішінде ис-
ламдандыру үдерісін зерттеу қазіргі уақытта исламға қатысты 
қалыптасқан жаңсақ пікірлер мен көзқарастардың ара-жігін 
ашуға мүмкіндік береді деген ойдамыз. Исламдандыру дегеніміз 
не? Ислам дінінің таралу тарихы қандай? Дін таратудағы 
Мұхаммед пайғамбардың рөлі қандай? Ислам миссионерлік 
дін бе? Дағуат дегеніміз не? деген сияқты көптеген сұрақтарға 
мақала барысында жауап беруге тырыстық. 

Негізгі бөлім

Мұхаммед пайғамбар өмірі – исламның таралуының негізі 
ретінде

Ислам – əлемдік діндердің ішінде жас саналғанымен, 
бірнеше ғасырлық тарихы бар, таралу аймағына қарай өзіндік 

Ислам дінінің таралу тарихы жəне ерекшеліктері

ерекшелігі бар дін. Ислам діні ұстанушыларының 
саны жағынан христиан дінінен кейінгі екінші 
орынды иеленеді. Жəне бұл көрсеткіш жыл са-
нап артып келеді. Pew зерттеу орталығының 
əлем діндерінің болашағы жөнінде жүргізген 
болжамына сəйкес, ислам 2070 жылы христи-
ан дінімен теңесіп, 2100 жылға қарай алғашқы 
орынға шығады. Орталық есебі бойынша хрис-
тиандар да өз өсімін жалғастыра береді, бірақ 
бұл үдеріс өте баяу жүреді. Ал мұсылмандар 
санының өсуі демографиялық жағдайлармен, 
исламдандыру жəне исламның қайта жаңғыруы 
сияқты үдерістермен байланысты болады деген 
болжам жасайды [1]. 

Араб жартыаралында пайда болған ислам діні 
ерекше тұлға Мұхаммед пайғамбардың өмірі-
мен тығыз байланысты. Тарихи деректерден, 
жазба мəліметтерден Мұхаммед пайғамбардың 
өмірде өте қарапайым, кішіпейіл, ерекше көркем 
мінезді, адамдарға жайлы болғаны туралы 
белгілі. Оның осы өнегелі мінезі туралы көзін 
көрген шəкірттерінің хадистері тəлім-тəрбиелік 
мəні зор əңгімелер мен көркем сөз туындыла-
рына арқау болып, мұсылмандық əдепті, жал-
пы адам əдебін бағалаудың бір нормасына ай-
налды. Мұхаммед пайғамбар адамдарды өз 
дініне тарта жүріп, адамзат қауымдастығының 
жаңа түрін қалыптастырды. Адамдар рухани 
туыстық принципі тұрғысынан бірігетін бол-
ды. Ол исламның «үммет» ұғымында көрініс 
беретін мүлде жаңа əлеуметтік байланыстар түрі 
жөніндегі түсінікті əкелді. 

Мұхаммед пайғамбар дінді насихаттай 
бастағанда, оның жақындары, оның ішінде 
əйелдер қауымы оған өте көп қолдау көрсеткен. 
Айталық, Хадишаның исламды алғаш болып 
қабылдап, бүкіл байлығын дін жолында сарп 
еткені белгілі. Пайғамбардың əйелі Хадиша 
мұсылман болған соң, кейін қыздары Руқия, 
Зейнеп, Үммү Күлсім жəне Фатима да Ислам 
дінін қабылдаған [2]. Хадишадан кейін ислам-
ды қабылдаған алғашқы мұсылмандар Зайд Ибн 
Хариса, Мұхаммедтің ағасының баласы Әли 
ибн Әбу Талиб жəне досы Әбу Бəкір екендігі 
белгілі. Кейіннен олардың қатары көбейіп Ос-
ман ибн Аффан, Зубайр ибн Аввам, Әбд-ар-
Рахмен ибн Ауф, Саад ибн Әбу Уақас жəне 
Тəлха ибн Убайдулла сияқты ислам тарихында 
өшпес із қалдырған тұлғалармен толықты. Әйтсе 
де, алғашқы кезеңде Мұхаммед пайғамбар жаңа 
дінді ашық насихаттамады. Исламдағы құпия 
дағуат ісі үш жылға жалғасты. Үш жылдан кейін 
Мұхаммед пайғамбар мен оның ізбасарларының 
ислам дінін қабылдауға ашық түрде шақырған 

уағыз-насихаттар кезеңі басталды. Мұхаммед 
уағыздарында дəстүрлі араб құдайларынан бас 
тартуға, қоғамдағы пұтқа табынушылықтан 
құтылуға шақырды. Бұл, əрине, ескілікті көксеген 
тайпаларға ұнамады. Олар Мұхаммед пен 
оның ізбасарларын қуғын-сүргінге ұшыратты. 
Әйткенмен де пайғамбарлық миссияның ал-
тыншы жылына аяқ басқан шақта Меккедегі 
мұсылмандар саны көбейіп, ислам идеялары 
кеңінен таралып, мұсылмандар қоғамдағы сая-
си күш ретінде алға шықты. Әйелі Хадиша жəне 
исламды қабылдамаса да Мұхаммедке қолдау 
көрсеткен ағасы Әбу Талибтың өлімінен кейін, 
құрайыш тайпасынан қағажу көрген Мұхаммед 
пайғамбар жəне оның жақтастары Мекке-
ден Ясрибке (Мəдинаға) қоныс аударды. Осы 
қоныс аудару оқиғасы мұсылмандар күнтізбесі 
– хижраның пайда болуына себеп болды. Яс-
рибте (Мəдинада) Мұхаммед қарапайым 
уағыздаушыдан қауымның саяси басшысына 
айналды [3]. Осы кезеңде алғашқы мұсылман 
мемлекетінің негізі қаланып, алғашқы мешіт са-
лынды. 

Жалпы алғанда, Мұхаммедтің өмірі арқылы 
исламның пайда болу, қалыптасу жəне таралу 
тарихын көруге болады. Себебі, Мұхаммедке 
алғашқы уахи жіберілген уақыттан бастап, ол 
дүниеден өткенге дейінгі аралықта исламның 
қоғам өмірінде маңызды орынға ие болғанын 
көреміз. Құран аяттарының меккелік жəне 
мəдиналық болып бөлінуінің өзі, Мұхаммед 
пайғамбардың қоғам өмірінде рөлінің өзгеруімен 
тығыз байланысты. Өйткені, меккелік аяттар-
да бір Аллаға табыну, ислам дінінің негіздері 
айтылса, мəдиналық аяттарда мұсылмандық 
қауым, отбасы ішіндегі тəртіп жəне өзге дінді 
(иудаизм жəне христиан) ұстанғандарға қатынас 
мəселесі қозғалады. Яғни жаңа мемлекет құрылу 
барысында туындаған сұрақтарға жауап беріліп, 
ислам бүкіл адамзатқа жіберілген ең соңғы, 
əрі ақиқат дін ретінде танылып, мұсылмандар 
сенімінің негізіне айналды.

Ислам дінінің тарихы түрлі əлем елдерінде 
іргелі зерттеулердің негізгі тақырыбына арқау 
болғаны белгілі. Ислам діні алғашқы кез-
де сенушілердің санын арттыру бойынша 
христиандықтың қарсыласы ретінде оның осал 
тұстарын табу мақсатымен зерттелді. Исламның 
қасиетті кітабы Құранды алғашында латын, 
кейіннен Еуропа тілдеріне (ағылшын, француз, 
итальян жəне т.б.) аудару арқылы зерттеулер 
жүргізіле бастады. Ал, Ресей империясының 
отарлау саясаты кезінде, ислам діні ерекше 
ыждағаттылықпен зерттелгені бəрімізге белгілі. 

Қазан қаласындағы рухани семинариясының 
миссионерлік мұсылмандыққа қарсы бөлімі 
болғаны белгілі. Оның студенттерінің 1873-
1894  жж. аралығында исламға қатысты жүргізген 
зерттеулері жарияланған «Миссионерлік мұ-
сыл мандыққа қарсы жинақ» атты мерзімдік 
басылымының жарық көруі – патшалық Ресейдің 
қол астындағы халықтарға қатысты рухани отар-
лау саясатын жүргізгендігін көрсетеді [4]. 

Кейіннен, ХІХ ғасырда дінтану ғылымының 
пайда болуымен байланысты, исламға қатысты 
ғылыми, объективті зерттеулер жүргізіле баста-
ды. Бұған мысал ретінде дінтану ғылымының 
негізін салушылардың бірі М. Мюллердің 
«Кімде-кім бір дінді ғана білсе, ол ешбірін 
білмейді» деген қанатты сөзін келтіруге бола-
ды [5]. Осы уақыттан бастап батыс жəне Ресей 
университеттерінде исламтануға, шығыстануға 
арналған бөлімдер ашылып, ислам діні арнайы 
зерттеу пəніне айналды. 

ХХ ғасырда исламның тарихы мен оның 
таралуы көптеген батыс жəне кеңестік дəуір 
ғалымдарының еңбектерінде зерттелді. Олардың 
ішінде батыс ғалымдары А. Массе, Б. Льюис, 
Т.  Арнольд, Р. Итон, Дж. Эддисон, Г.Э. фон 
Грюннебаум жəне ресейлік зерттеушілер В.  Бар-
тольд, И.П. Петрушевский, О.Г. Большаков, 
С.М. Прозоров, А.Б. Халидов сияқты көптеген 
ғалымдар бар.

Еліміздің тарихындағы исламның таралуы 
мен алатын орны жөнінде Ш. Уəлихановтың 
«О мусульманстве степи» еңбегінен бастау 
алған зерттеулер, кеңестік дəуірде жалғасын 
тауып, тəуелсіз Қазақстан тарихында қаншама 
диссертациялардың жазылуына себеп болды. 
Қазақ даласына исламның таралуы жөнінде 
Н.  Нұртазина, А. Сұлтанғалиева, В. Басилов, 
А.  Избаиров, А. Тасмағамбетов, А. Нұрғалиева, 
Г. Мұхтарова сияқты тағы да басқа ғалымдардың 
еңбектерін айтуға болады. 

Исламдандыру термині мен теориялары
Бүгінгі таңда ислам əлемнің көптеген 

елдерінде таралып, сенушілердің саны артып, 
осыған байланысты «исламдандыру» жəне 
исламның қайта жаңғыруы («реисламиза-
ция») сияқты ұғымдар пайда болды. Сонымен 
қатар, дəстүрлі христиандық болып саналатын 
аймақтарда да ислам кеңінен таралды. Соның 
нəтижесінде еуроислам термині алға шықты. Бұл 
өз кезегінде əлемдік деңгейде ислам феноменінің 
туындауына себеп болды. 

Исламдандыру ұғымының сөздіктердегі 
мағынасына көз жүгіртсек, алғашында ислам-
дандыру – мұсылман мемлекетінің басқа елді 

жаулап алуы нəтижесінде немесе дін таратушы-
лар арқылы исламды қабылдауы делінсе, бүгінгі 
таңда дəстүрлі мұсылман емес ортада исламның 
таралуын білдіреді [6]. Сонымен бірге, батыс 
сөздіктерінде, исламдандыру ұғымы бір кон-
фессиядан басқаға ауысу мағынасынан бөлек, 
мұсылман қауымындағы рəсімдер мен риту-
алдарды орындаудағы қатаңдықтың күшеюі 
дегенді білдіреді. Осы тұста реисламдандыру, 
яғни «исламды жаңғырту» ұғымы пайда болады. 
Бұл əсіресе, дəстүрлі мұсылман мемлекеттерінде 
немесе мұсылман қауымдарында жаңа қоғамдық 
сананың қалыптасуы жəне исламның рөлінің ар-
туымен сипатталады. Дегенмен, қазіргі уақытта 
орын алған исламдандыру ұғымына нақты 
анықтама беру аса қиын. Себебі, қазіргі уақытта 
Таяу Шығыстағы жағдаймен байланысты ислам-
ды саясиландыру үдерісі белең алды.

Исламдандыру жəне реисламдандыру 
тер  миндеріне анықтама берудің қиындығы 
жөнінде ресейлік ғалым А. Садыхова «Транс-
формация значений терминов «исламизация» 
и «реисламизация» в контексте современных 
социально-политических процессов» атты 
мақаласында атап көрсетеді. Оның пікірінше, 
бастапқыда, батыс жəне ресейлік шығыстану 
ғылымында, исламдандыру мұсылмандар 
жау лап алған мемлекеттердегі халықтардың 
ислам ды қабылдауы (ерікті немесе еріксіз 
түрде) деп түсіндірілді. Яғни исламданды-
ру христиандандыруға ұқсас үдеріс ретінде 
қарастырылды. Дегенмен, соңғы уақытта ис-
ламдандыру жəне реисламдандыру терминдері 
халықаралық саяси үдерістердің шиеленуіне 
байланысты мемлекеттіліктің зайырлы жо-
лын таңдап алған мұсылман мемлекеттерінің 
қоғамдық өмірі мен мемлекеттік саясаты-
на исламның ықпалының күшею үдерісі 
мағынасында қолданыла бастады [7]. 

Исламдандыру үдерісіне қатысты батыс 
ғылымында бірнеше теория бар. Ислам дінінің 
таралуын түсіндіруге бағытталған алғашқы тео-
рия «қылыш теориясы» болды. Бұл теорияға 
сəйкес ислам мұсылман жаугершілігінің нəти-
жесінде күштеп таралды. Аталған теория 
ХІХ ғасырдың соңына дейін жалғасын тапты. 
Кейіннен арабтанушы Т. Арнольдтың «Ислам-
ның таралуы» атты кітабының шығуымен бай-
ланысты бұл көзқарас өзгерді [8]. Екінші тео-
рия мұсылман-иммигранттарының жергілікті 
халықпен араласуы, некелесуі, сол елдімекенде 
тұрақтап қалуы арқасында ислам таралды де-
генге саяды. Үшінші теорияға сəйкес исламдан-
дыру – мұсылман мемлекетінің қол астындағы 

адамдардың билікке, белгілі бір жеңілдіктерге 
қол жеткізу үшін ислам дінін қабылдауы 
арқылы жүзеге асты. Соңғы төртінші теория 
бойынша ислам əлеуметтік құтқарушы жəне 
қоғамдағы теңсіздікті жоюға бағытталған күш 
ретінде алға шығады. Бұл, əсіресе, Үндістандағы 
касталық жүйені жоюға, өзгертуге бағытталған 
үдерістерде жəне əлеуметтік теңдік орнату 
сияқты мəселелерде көрініс тапты [9]. 

Дегенмен, біздің ойымызша, бұл теория-
лар исламның көптеген елдерге таралуын 
жеткілікті деңгейде сипаттап бере алмайды. 
Мəселен, алғашқы «қылыш» теориясының 
негізсіздігін мұсылман билеушілерінің жаулап 
алған елдердегі діни сенімдерге төзімділік та-
нытуы дəлел бола алады. Тарих барысында өзге 
діндегілерге зимми құқығының берілуі, олардың 
салық төлеп өз діндерін ұстануға еркін болуы 
осыған дəлел. Сонымен бірге, географиялық 
фактілерді ескерсек, аталған теориялардың ис-
ламдандыру үдерісін толық қамти алмайтынын 
көреміз. 

Түрлі мəдениеттер мен халықтардың ис-
ламды қабылдауы – оның бай екенін жəне 
адамдарға əр түрлі идеялар бере алатындығын 
көрсетеді. Исламның таралуы уақыт, мекен 
жəне тарихи оқиғалармен тығыз байланысты 
деп айтуға болады. Мысалы, түрік ғалымы 
Әли Косенің пікірінше, тоғызыншы ғасырдағы 
андалусиялықтардың исламды қабылдауына 
əлеуметтік жағдайлар ықпал етсе, ХІІІ ғасырда 
Анатолия халқының исламға келуіне суфизмнің 
үлесі зор [9, 4 б.]. Ал қазақ халқының ислам-
дануына Қожа Ахмет Ясауидің суфизмі себеп 
болғаны белгілі.

Исламның таралу заңдылығын зерттеген-
де діни жəне рухани себептердің де болаты-
нын ескерген жөн. Мəселен, жеке адамдар 
жаңа идея, философия, дін жəне жаңа техноло-
гияны кездестіргенде, өздерінің бұрынғы ескі 
ұстанымдарын ысырып тастап, жаңаны бірден 
қабылдамайды. Егер адамдарға жаңа ұнаса, 
олар оны өз білімдер қорына қосады. Кейіннен 
уақыт өте келе жаңа мен ескіні салыстырып 
таңдау жасайды. Бұған мысал ретінде Үнді 
жеріндегі Бенгалия аймағында исламның та-
ралуы жөнінде зерттеу жүргізген Р. Итонның 
араласу, бірегейлену жəне алмастыру (inclusion, 
identification, displacement) теориясын атап кету-
ге болады.

Р. Итонның пікірінше, адамның табиға тына 
бір діннен келесі дінге немесе бір дүниетанымнан 
екінші дүниетанымға бірден ауысу жат. Яғни 
адам өзінің дүниетанымында бар құндылықтар, 

белгілер мен символдарды өзге дүниетанымнан 
тапқан кезде өзгереді. Сол себепті Р. Итонның ой-
ынша, исламдандыру үдерісі жоғарыда айтылған 
араласу, бірегейлену жəне алмастыру сияқты 3 
кезеңнен тұрады. Мəселен, Бенгалия халқының 
космологиясына ислами түсініктердің біртіндеп 
енуі, кейіннен аталған түсініктерді халықтың 
өздеріне тəн сияқты қабылдауы, соңында 
бұрынғы исламға дейінгі наным-сенімдердің 
ислами қағидалармен толықтай ауысуын айтуға 
болады [10].

Қазақ халқының ислам дінін қабылдауы 
барысында да бенгал халқы сияқты исламға 
дейінгі діни сенімі – тəңірлік дүниетанымның 
кейбір элементтері жаңа дүниетанымдық ұс-
танымдармен бірге араласты. Мəселен, исламның 
халық арасына тарауына байланысты бұрынғы 
əулие ұғымының мағынасы толыға түсті. Бұл 
бағытта, əсіресе, қазақ даласына ислам дінінің 
сопылық ілім түрінде енуі үлкен əсер етті. Сопы-
лар ұстанымындағы дəруіштік, пəктікке ұмтылу, 
зікір салу, т.б. қазақтардың ежелгі нанымдарына 
ұқсас еді. Халық оларды əулие санап, пір тұтты. 
Баба түкті Шашты əзиз, Арыстан баб, Баб ата, 
Қожа Ахмет Иассауи, Бекет ата, Сопы Әзиз, 
Оқыш ата, т.б. əулиелер білімпаз діндарлығымен 
де, қарапайым ізгілігімен де халық жадында 
мəңгілік сақталған [11].

Жоғарыда айтылған исламдандыруға қа-
тысты зерттеулерге сүйене отырып, исламдан-
дыру күрделі əрі ұзақ əлеуметтік үдеріс екендігі 
жəне оның нəтижесінде қоғамда түрлі өзгерістер 
пайда болатыны жөнінде қорытынды жасауға 
болады. Бұл өзгерістер төмендегідей сипатқа ие: 

– діни (өз дінінен бас тартып исламды діни-
идеологиялық жүйе ретінде қабылдау); 

– демографиялық (миграция, көшу, халық-
тардың араласуы);

– тіл негізінде болған өзгерістер (басқа тілді 
қабылдау немесе діни мазмұндағы араб, парсы 
немесе түрік тілдерінен келген сөздердің сөздік 
қорға қосылуы);

– саяси (мұсылмандық мемлекеттілік идея-
сын қабылдау, исламды тарату жəне ислам 
мемлекетін құру);

– мəдени (өзін мұсылмандық əлемнің бөлігі 
ретінде сезіну, мұсылман мəдениетін мойындау 
жəне қабылдау)[7, Б. 362].

Исламдандырудың «бастамашылары» тек 
араб жаулаушылары ғана емес, жаулап алынған 
жерлерге көшіп барған Аравия жарты аралының 
халқы жəне мұсылман өркениетінің мəдени 
құндылықтары болды. Сонымен бірге исламның 
таралуына экономикалық жəне əлеуметтік 

фак торлар ықпал етті. Дінді қабылдаған адам 
салықтан босатылып, оған теңдік берілген. Та-
рихи даму барысында көптеген халықтар ислам 
дінін ұстанды. Исламның жергілікті жағдайларға 
бейімделгені соншалық, жергілікті халық оны 
өзінің ұлттық діні ретінде қабылдады. Дегенмен, 
қазіргі кезеңдегі исламдандыру басқаша сипатта 
болып отырғаны да белгілі. 

Дағуат – ислам дінінің негізі ретінде
Исламда дінге күштеп тартуға тыйым са-

лын ған. Бұған дəлел ретінде «Дінде зор-
лық жоқ» [12, 2:256] деген Құран аяттарын 
келтіруге болады. Сондықтан əрбір мұсылман 
исламды тарату үшін оның өзге діндерден 
артықшылығын көрсетуі тиіс. Жəне əрбір мұ-
сылман дінге шақырғанда Құранның «Адам-
дарды Раббыңның жолында даналық жəне 
көркем үгіт арқылы шақыр. Әрі олармен көркем 
түрде күрес. Күдіксіз, Раббың Ол, тура жол 
тапқандарды да жақсы біледі» [12, 16-125] де-
ген аятын басшылыққа алуы тиіс. Себебі ислам 
ғұламаларының пікірінше, əрбір мұсылман өз 
іс-əрекетімен жəне сөздерімен дінді насихат-
тайды. Яғни ислам дінінің таралуының себебі 
оның қарапайымдылығында жəне өзге дінді 
ұстанғандарға төзімділігінде болып отыр.

Исламда дінге шақыруға жəне оның негіздерін 
түсіндіруге бағытталған əрекет – «дағуат» деп 
аталады. «Дағуат» сөзі этимологиялық тұрғыдан 
алғанда шақыру, үндеу, ұран деген мағынаны 
білдіреді. Ислам дінін зерттеуші батыс ғалымы 
Пол Уокер өзінің «Құрани ілімдердегі дағуат» 
атты мақаласында «Дағуат – Алладан басқа тəңір 
жоқ, Мұхаммед оның елшісі екенін айғақтайтын, 
оған сенуге шақыратын ұстаным, əрекет. Дағуат 
исламды, ал ислам болса дағуатты білдіреді» де-
ген анықтама береді [13].

«Дағуат» сөзі ислам дінінің негізі болып табы-
лады. Бұл сөз Құранда, оның түсіндірмелерінде, 
ауызша жəне жазбаша классикалық мұсылман 
мəтіндерінде жəне қазіргі теологиялық мəтін-
дерде жиі кездеседі. Құранда «дағуат» сөзі үш 
негізгі мəнге ие: 1) Құдайға немесе пұтқа табы-
ну; 2) сұрау, үндеу (Құдай, пұттар, адамдар); 
3)  дінге шақыру (ислам немесе өзге діндер) [14]. 
Дағуат сөзінің саяси, діни, құқықтық салаларға 
жəне жеке адамға қатысты түрлі мағынасы бар. 
Дегенмен дағуат сөзінің түп мағынасы шақыру 
екенін ұмытпаған жөн. 

Ислам дінінің пайда болуының алғашқы 
кезеңдерінде дінді тарату ісі ұйымдасқан түрде 
болмаса да, əрбір мұсылманға Мұхаммед 
пайғамбар өсиетіне сəйкес дағуат жасау 
міндеттелген. Мұхаммед пайғамбар жəне оның 

сахабалары ислам дінін тарату ісіне ерекше 
көңіл бөлген. «Ел-жұртты Аллаға оның хақ жо-
лына шақыратын һəм (өзін əрі қоғамды түзеуге 
бағытталған) игілікті істер істейтін, əрі: «Мен 
шын мұсылманмын», – деп жар салған жан-
нан асқан сөзі жақсы кім бар?!» [12, 41-33] 
деген аяттар осыған дəлел. Дағуат мақсаты 
мұсылмандарды біріктіру жəне мұсылман емес-
тер арасында исламды тарату болып табылады 
[15].

Әлем елдеріне дағуат сөзі христиандық 
түсінік аясындағы «миссия» немесе миссионерлік 
қызмет ұғымдарына жақын мағынада белгілі. 
Әйтсе де, ислам ғұламалары исламның 
миссионерлік қызметі жөнінде айтқанда дағуат 
ұғымын пайдалануды дұрыс деп есептейді. 
Себебі христиандықтағы миссионерлік қызмет 
отарлау мен экспансияның құралы ретінде 
мұсылман елдері үшін негативті сипатта көрініс 
алды.

Дегенмен біз, ислам – миссионерлік дін 
деген тұжырыммен келісуге болады деген ой-
дамыз. Өйткені 1873 жылы Вестминстер аб-
батығында оқыған дəрісінде М. Мюллер, дінді 
тарату ісін қасиетті борыш деңгейіне көтеретін, 
дінсіздерді жалғыз ақиқат – Құдайға əкелуді 
мақсат тұтатын діни сенімдерді миссионерлік 
дінге жатқызған. М. Мюллер миссионерлік жəне 
миссионерлік емес діндерді бөліп көрсетіп, буд-
дизм, христиандық жəне исламды миссионерлік 
діндер қатарына жатқызған [16]. Әрине, ислам 
мен христиандықтағы дін таратудың өзіндік 
ерекшеліктері бар екендігі белгілі. Мəселен, 
«миссия» сөзі этимологиялық тұрғыда «жіберу, 
жолдау» болса, ислам дініндегі «дағуат» ұғымы 
«шақыру» дегенді білдіреді. Христиан дініндегі 
миссионер құтқарушыға келген ізгі хабарды 
адамдарға жеткізуші жəне Жаратушыдан кел-
ген ізгі хабарды (евангелие) таратушы болып 
табылады. Ал исламды уағыздаушы адам бол-
са, «Алладан басқа тəңір жоқ», яғни бір құдайға 
табынуға шақырады. Ислам миссионері (егер 
солай айтуға болатын болса, себебі, исламда 
дағуатқа шақырушы дағии, көпше түрде дұғат 
деп аталады) адамзат жаратылғалы бергі жалғыз 
ақиқат – Аллаға қайта оралуға үндейді. Дағуат 
пен миссия арасындағы негізгі айырмашылық 
жөнінде батыс ғалымы Д. Керр былай дейді: 
«Миссия орталықтан (Құдай, ақиқат) жан-жаққа 
(адамдарға) бағытталса, дағуат шеттен (адам-
дардан) орталыққа (Құдайға, ақиқатқа) қарай 
бағытталған» [17]. 

Сонымен бірге, біз христиандықтағы мис-
сионерлік қызмет пайда болған уақытынан 

Ислам дінінің таралу тарихы жəне ерекшеліктері

бастап  миссияға жіберуші ұйым жəне миссияны 
орындаушы сияқты белгілері бар институтталған 
жүйелі құрылым болғанын білеміз. Ал, ислам 
дініндегі «миссионерлік қызмет» болса, кейбір 
зерттеушілердің пікірінше ХІХ ғасырдағы 
христиандық миссиялар қызметінің белсенді 
болуының ықпалымен жүйеленді [8, 10-11  бб.]. 
Дағуаттың жүйеленуі ХХ ғасырда ислами 
миссионерлік қоғамдардың пайда болуы жəне 
олардың арнайы семинарлар мен уағыз жүргізу, 
діни əдебиет тарату, интернет желілері арқылы 
уағыз-насихат жүргізу сияқты əдіс-тəсілдері 
арқылы көрініс тауып жатыр. 

Қорытынды

Егер, біз исламдық діни сенімнің қалыптасу 
дəуірін қарастырсақ, жалпы адамзаттық 
құндылықтардың ұлттық немесе таптық 
құндылықтардан да маңызды мəдени мінез-
құлықтың жаңа стилі қалыптасқанын, ал 
мəдениеттің дамуына этикалық ұғымдарды 
руханилық жəне жалпы адамдық мəнге 
ауыстырылған «канонизация» мен «авторита-
ризм» арқылы гуманистік бағдар берілгенін 
байқаймыз. Сөйте тұра, исламның əр түрлі 
этностардың өзіндік ерекшеліктерін немесе 
«мəдени таңбасын» сақтауға бөгет болмағанын 
көреміз. Мұсылман мемлекеті болып сана-

латын елдерде иудейлік жəне христиандық 
қауымдардың əлі күнге дейін сақталуы исламның 
күшпен таралмағанының дəлелі деп айтуға 
толық негіз бар. Ислам əлемге түрлі сенімді жəне 
көзқарасты ұстанатын халықтар мен адамдар 
арасындағы татулық, достастық келісімі тура-
лы ілімді, адамның дінді таңдау құқығы туралы 
ілімді, барлық адамдар мен халықтардың теңдігі 
мен бауырластығы туралы ілімді алып келді. 

Ислам дініндегі адамның негізгі құқықтары 
мен еркіндігі қасиетті Құранда Құдайдың өзі 
бекіткен. Ислам ілімімен таныс емес адамдарға 
таң қаларлық болып көрінсе де, ар-ождан жəне 
діни сенім бостандығы Құранда заңдастырылған. 
«Ей Пайғамбар тыңда, ақиқат Алладан келіп 
тұр: кім қаласа сол сенеді, кім қаламайды, сол 
сенбейді» [12, 18:29]. Егер осы сөздерді талдасақ, 
онда мəңгі өмірге деген діни жолды, діни сенім 
бостандығына деген құқықты көреміз. Осылай-
ша ар-ождан жəне діни сенім бостандығына 
деген құқық ислам діні үшін қажетті шарт пен 
исламды насихаттаудың құралы болып табы-
лады. Сондықтан, адамдардың ешбірі басқа 
адамдарды діни сенімдері үшін айыптауға 
құқығы жоқ. Ислам дінінің өзіне тəн белгісі, 
жеке тіршілік етудің құндылықтарын дəріптеу, 
эсхатологиялық құтқарылу үшін адам өмірінің 
мəнділігін анықтау – ислам өркениетінің өзіндік 
мақсаты болып табылады.

